



საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრს,   ბ-ნ დავით სერგეენკოს

ასლი: 		მინისტრის მოადგილეს, ბ-ნ გიორგი წოწკოლაურს
სამინისტროს ადმინისტრაცის უფროსს, ბ-ნ ივანე ბიბილაშვილს 

ბატონო დავით,
მოგახსენებთ, რომ ბოლო ექვსი წლის მანძილზე ინფექციური პათოლოგიის, შიდსისა და კლინიკური იმუნოლოგიის ს/პ ცენტრს (შემდგომში ცენტრი) მუშაობა უწევს უკიდურესად მძიმე პირობებში, ყოველგვარი ნორმატივების დარღვევით და მინიმალურად აუცილებელი პირობების გარეშე. ერთი მხრივ, სამედიცინო ქსელის არნახული განვითარების მიუხედავად დღესაც აივ/შიდსით, სხვა გადამდები, განსაკუთრებით მძიმე და საშიში ინფექციებით ავადმყოფები მხოლოდ ჩვენთან მკურნალობენ (სხვები ამას ვერ ახერხებენ), მეორეს მხრივ კი - აბსოლუტურად არაფერი კეთდება მდგომარეობის გამოსასწორებლად და რაც ყველაზე მთავარია, საქართველოს პრემიერ მინისტრთან 2017 წლის 6 ივნისის შეხვედრის და ხმამაღალი დაპირებების შემდეგ წელიწადნახევარი გავიდა და ჯერ პროექტირებაზე ტენდერიც კი არ გამოცხადებულა. რამდენადაც ვიცით, ინფრასტრუქტურის სამინისტრო ჯანდაცვის სამინისტროსგან ელოდება გადაწყვეტილებას, რომელიც უსაშველოდ იგვიანებს. უკეთეს შემთხვევაში ახალი შენობა 3-4 წლის შემდეგ იქნება. ამდენ ხანს კი ცენტრი ვერაფრით ვერ გაძლებს, მითუმეტეს, რომ ჯანდაცვის სამინისტროს ოფიციალური წერილებით და შეპირებებით ზურგგამაგრებული შპს „ავერსის“ ხელმძღვანელობა უკვე დაბეჯითებით ითხოვს, 2019 წლის პირველი ნახევრისათვის შენობისა და ტერიტორიის დაცლას. მართალია, ეს ადვილი არ იქნება, მაგრამ მუდმივად დამცირებულ და შეურაცხყოფილ როლში ყოფნა, ძალიან მძიმეა და რაც მთავარია, საქმეც ფუჭდება. 
ა.წ. სექტემბერ-ოქტომბერში სამინისტროს მოთხოვნის საფუძველზე ჩვენ წარმოვადგინეთ იმ აპარატურისა და აღჭურვილობის მინიმალური ნუსხა (საერთო ღირებულებით დაახლოებით 3 მილიონი ლარი), რომელიც აუცილებელი იყო ე.წ. „ემერჯენსის“ ასამოქმედებლად, კომპიუტერული ტომოგრაფის, ენდოსკოპიური აპარატურის შესაძენად და სხვა აბსოლუტურად გადაუდებელი საჭიროებისათვის. სამინისტრომ, უარი თქვა ჩვენი თხოვნის შესრულებაზე და მოგვმართა წინადადებით წარმოგვედგინა მხოლოდ 1 მილიონი ლარის ღირებულების აპარატურა და აღჭურვილობა, რომელიც საკმარისი იქნება მხოლოდ ე.წ. „ემერჯენსის“ ასამოქმედებლად რადიოლოგიური, ენდოსკოპიური აპარატურის და სხვა გადაუდებელი საჭიროებების გარეშე. სამინისტროს მოთხოვნის თანახმად გიდგენთ იმ სამედიცინო-ლაბორატორიული ტექნიკისა და აღჭურვილობის  დაკორექტირებულ ჩამონათვალს, შესაბამისი ბაზრის კვლევის შედეგებით (კომპიუტერული ტომოგრაფის, ენდოსკოპიური აპარატურის და სხვა გადაუდებელი საჭიროების გარეშე), რომლის სავარაუდო საბაზრო ღირებულებაა 1 129 054 ლარი. 

შესასყიდი აპარატურის და აღჭურვილობის ჩამონათვალს გიგზავნით  დანართების N1, 2, 3  სახით.    

შესაძლოა, ამ მომენტში სამინისტროს მეტის საშუალება მართლაც არა აქვს, მაგრამ რატომ არ გაითვალისწინა მან ცენტრის უკიდურესად მძიმე მდგომარეობა და ქვეყნისთვის მისი მნიშვნელობა, როდესაც წლის ბოლოს 25 მილიონ ლარს ანაწილებდა და რაც ყველაზე მთავარია, რატომ ფერხდება აბსოლუტურად გაუმართლებლად და სახელმწიფოს ინტერესების საზიანოდ ცენტრისთვის ახალი შენობის აშენება. 

მოგახსენებთ, რომ რასაც სამინისტრო გვთავაზობს ზღვაში წვეთია და ასე ცენტრი ფუნქციონირებას მაინც ვერ შეძლებს, რადგან ე.წ. „ემერჯენსის“ არქონის გარდა ცენტრს აწუხებს სხვა არანაკლებ მწვავე და მძიმე პრობლემები, კერძოდ: 

· ამჟამად ცენტრი განთავსებულია შპს „ავერსი-ფარმასგან“ იჯარით აღებულ 7 162 კვ.მ. ფართობზე, მაშინ როდესაც ცენტრის ტერიტორიის და შენობა-ნაგებობების გაყიდვამდე განთავსებული იყო 11 662 კვ. მ. ფართობზე. შესაბამისად, განვიცდით ფართის მწვავე ნაკლებობას, ვერ ვათავსებთ რიგ აუცილებელ სერვისებს (მაგ. MRI-ს და სხვ.) დარღვეულია ცენტრის ინფრასტრუქტურისთვის აუცილებელი (სავალდებულო) ნორმატივები

· ცენტრს არა აქვს თანამედროვე რადიოლოგიური (კომპიუტერული ტომოგრაფია,                მაგნიტურ-რეზონანსური ტომოგრაფია) და ენდოსკოპიური და სხვ. აპარატურა, რის გამოც იძულებული ვართ აივ/შიდსით და სხვა მძიმე და გადამდები ინფექციებით ავადმყოფები ვატაროთ ქალაქის სხვადასხვა სამედიცინო დაწესებულებებში. ასეთი რამ, არა მგონია, კიდევ სხვაგან სადმე ხდებოდეს. დაგვიჯერეთ, ეს ძალიან მძიმეა, მათ შორის, უხეშად ირღვევა ეპიდრეჟიმის და უსაფრთხოების ნორმები.  

· არ ფუნქციონირებს ე.წ. გამწმენდი ნაგებობა (ჩვენ ამის შესახებ ყველა წერილში ვწერდით), რის გამოც დაბინძურებული ნარეცხი სითხეები გაუვნებელყოფის გარეშე პირდაპირ ჩაედინება ქალაქის საკანალიზაციო კოლექტორში, რაც ინფექციური პროფილის სამედიცინო დაწესებულებებისთვის დაუშვებელია. რაიმე უბედურება რომ მოხდეს, ალბათ ისევ ჩვენ დაგვსჯიან და თანაც ძალიან მკაცრად. ძნელი წარმოსადგენი არაა, რამხელა სკანდალი იქნება, ეს რომ გახმაურდეს. 

· [bookmark: _GoBack]შენობების ნაწილი სამხარაულის ექსპერტიზის ეროვნული ბიუროს ოფიციალური დასკვნით ავარიულია და იქ სამედიცინო პერსონალის და პაციენტების ყოფნა სახიფათოა. აქაც რაიმე უბედურება რომ მოხდეს, ისევ ჩვენ დავისჯებით. 

· ცენტრის ინფრასტრუქტურა მთლიანად ამორტიზებულია, აპარატურა, აღჭურვილობა, ინვენტარი მოძველებულია და პრაქტიკულად სახმარად უვარგისია, რაც პაციენტების მხრიდან მწვავე, სამართლიან პროტესტს იწვევს. ეს ყველაფერი უნდა გამოცვლილიყო ე.წ. ჩინური გრანტის პროექტით, რომელიც 5 მილიონი აშშ დოლარის ღირებულების აპარატურის, აღჭურვილობის და ინვენტარის მოწოდებას გულისხმობდა. საკითხი ყველა დონეზე შეთანხმებული იყო და ჩინურმა მხარემ უკვე მოგვმართა გადმოსაცემად, მაგრამ შენობის არქონის გამო ეს ვერ მოხერხდა (შეთანხმების თანახმად შენობა 2019 წლის დასაწყისში მზად უნდა ყოფილიყო) და ჩინური გრანტი დიდი ალბათობით დაიკარგება, რაც უდიდესი დანაკარგი იქნება. ადრე დაახლოებით ანალოგიური მიზეზით დაიკარგა კორეის მიერ შემოთავაზებული გრანტი, რომელიც ასევე ითვალისწინება 5 მილიონი აშშ დოლარის ღირებულების აპარატურის და აღჭურვილობის მოწოდებას. 

· ცენტრის ინფრასტრუქტურა აბსოლუტურად ამორტიზებულია, რის გამოც სასიცოცხლო კომუნიკაციები (კანალიზაცია, ელექტროენერგია, წყალი, გათბობა და სხვ.) გაუმართავია, ხშირად გამოდის წყობიდან და რაც მთავარია, მისი შენახვა და პერმანენტული შეკეთება იმდენ ხარჯს მოითხოვს, რომ ცენტრის შემოსავლები, რომელიც ცნობილი მიზეზების გამო უკიდურესად შემცირებულია, ამას არ ყოფნის. ასე რომ არ იყოს, ჩვენი შემოსავლებით თავს გავიტანდით და სამინისტროსთვის სათხოვნელი არაფერი გვექნებოდა. ზემოთაღნიშნულის გამო სამედიცინო და ტექნიკური პერსონალის შრომის ანაზღაურება ძალიან დაბალია, რაც თავისთავად სერიოზული პრობლემაა. თუ სამინისტრომ იცოდა, რომ ექვსი წელი ცენტრის შენობა არ აშენდებოდა და კიდევ სულ ცოტა ოთხი წელი არ იქნება, მაშინ კაპიტალური (და არა კოსმეტიკური) რემონტი მაინც უნდა გაკეთებულიყო და როგორმე კორეის და ჩინური გრანტებიც არ უნდა დაკარგულიყო. 

· როგორც მოგეხსენებათ, ა.წ. აპრილ-ნოემბერში ცენტრს მთავრობის დადგენილებით ნება დაერთო კოსმეტიკური რემონტისათვის (კაპიტალური რემონტისათვის არც უფლება გვქონდა და არც ფული) გამოეყენებინა 2011-2016 წლებში  აკუმულირებული მოგება (დივიდენდი). პროექტის ფარგლებში კოსმეტიკურად გარემონტდა ხუთი კორპუსი, მაგრამ ეს ფული (ექვსასორმოცდაათი ათასი ლარი) ყველა კორპუსს არ ეყო და გაურემონტებელი დარჩა კორპუსი, რომელიც ემსახურება აივ/შიდსით და განსაკუთრებით საშიში ინფექციებით ავადმყოფებს. ამ კორპუსის კოსმეტიკურ რემონტს 230 000 ლარი სჭირდება, რისი საშუალებაც არა გვაქვს. ეკონომიკის სამინისტროს ყოფილ ხელმძღვანელობასთან შეთანხმებით, ამ მიზნით მოვითხოვეთ ნება დაერთოს ცენტრს გამოიყენოს 2017 წლის  აკუმულირებული მოგება (დივიდენდი). ეკომონიკისა და ფინანსთა სამინისტროების ყოფილი ხელმძღვენელობა (ბ-ნ გიორგი გახარია, ბ-ნ დიმიტრი ქუმსიშვილი, ქ-ნ ეკა სისაური და სხვ.) ცენტრის პრობლემებს კარგად იცნობდა და ჩვენს თხოვნაზე დადებითი პასუხის მიღება არავითარი პრობლემა არ იქნებოდა, მაგრამ ახალი ხელმძღვანელობა ჩვენს პრობლემებს საერთოდ არ იცნობს და რა გადაწყვეტილებას მიიღებენ, საერთოდ არ ვიცით. ამ შემთხვევაშიც ჯანდაცვის სამინისტროს შეუამდგომლობა შესაძლოა გადამწყვეტი გამოდგეს, თუმცა აქამდე ჯანდაცვის სამინისტრო არაფერში არ დაგვხმარებია. 

· კიდევ ბევრი ასეთი პრობლემაა, რომელთაგაც ერთიც კი საკმარისია, რომ ცენტრმა ფუნქციონირება ვერ შეძლოს. 

და ბოლოს, მთავარი - ყველა წინაპირობისა და ქვეყნისთვის მწვავე საჭიროების მიუხედავად, რატომ ვერ მოხერხდა ექვსი წლის მანძილზე ახალი შენობის აშენება ან თუნდაც მშენებლობის დაწყება და რატომ ჭიანურდება ეს საკითხი ახლაც კი, როდესაც სიტუაცია ძალიან მწვავე და კრიტიკულია.  თუ შენობა დროზე არ გაკეთდება, ყველანაირი მილიონები წყალში გადაყრილი იქნება. 

ჩვენ, ალბათ იძულებული ვიქნებით, შევაჩეროთ საქმიანობა (რომელიც დიდი ხანია ყველანაირი ნორმების დარღვევით სრულდება) და სახელმწიფომ თავად გადაწყვიტოს სჭირდება მას ცენტრი, თუ არა და თუ სჭირდება რა უნდა გააკეთოს ასეთ შემთხვევაში. ამის შესახებ დამატებით გაცნობებთ. 


პატივისცემით,
თენგიზ ცერცვაძე
გენერალური დირექტორი
პროფესორი 
